
ТҮРКІ ХАЛЫҚТАРЫ ӘДЕБИЕТІНДЕГІ ҚОЖАНАСЫР БЕЙНЕСІНІҢ ЗЕРТТЕЛУІ 

 

Ақбота Кенжеқожаева 

Әл-Фараби атындағы Қазақ ұлттық университеті 

Филология факультеті Қазақ әдебиеті және әдебиет теориясы кафедрасының 

1 курс докторанты 

Ғылыми жетекші – ф.ғ.к., доцент Ж.О. Мәмбетов 

Алматы, Қазақстан 

 

Аннотация: Мақалада түркі халықтарына тән философиялық һәм юморлық 

эсселер, аңыздар мен ертегілерде бейнеленетін фольклорлық кейіпкер – Қожанасыр 

образын зерттеу мәселелері қарастырылған. Жұмыс барысында түрлі деректер, сондай-

ақ көптеген зерттеушілердің еңбектері талданып, әдеби шолу жасалған. Қожанасыр 

бейнесін зерттеудегі түрлі әдеби тәсілдемелер сараланып, алдағы уақытта осы бағытта 

жүргізілетін жұмыстардың перспективалары көрсетілген. 

Тірек сөздер: фольклор, Қожанасыр, көркем бейне, прототип, түркі халықтары 

әдебиеті, комедиялық жанр. 

 

Қожанасыр образы Орталық Азия және Таяу Шығыс елдерінде комедиялық 

жанрдың дамуына айрықша үлес қосқан кейіпкер ретінде танылған. Бұл елдерде қазақ 

фольклорындағы Қожанасыр деген есіммен белгілі әдеби қаһарманға түрлі есім таңылған. 

Мысалы, өзбектер, тәжіктер, түріктер «Ходжа Насреддин» десе (түріктерде осы кейіпкерге 

таңылған «Бу Адам» деген тағы бір есім бар), әзірбайжандар «Молла Насреддин», 

ирандықтар «Мулла Насреддин», ауғандықтар «Насреддин Афанди» деп атайды. 

Зерттеушілер Қожанасырдың прототипі өмірде болған, шамамен ХІІ-ХІV ғасырларда өмір 

сүрген деген пікір білдіреді. Кейіпкеріміз өмір сүрген нақты мерзімді анықтау мүмкін емес 

дейді, алайда тарихи деректер Қожанасырды түрлі тарихи қайраткерлердің замандасы етіп 

көрсетеді: Селжүк сұлтаны Алаеддин (ХІІІ ғасырдың басы), Темір және І Баязид (ХІV 

ғасыр) және т.б. [1, 644]. 

Қожанасыр туралы әңгімелер, деректер 15 ғасырдан бастап жинақталды. Дегенмен 

бұл деректер алғаш рет 1837 ж. Стамбулда «Матбаа-И-Амиреде» «Летаиф-и Хадже 

Насреддин» (Қожанасырдың қызықты оқиғалары) атты жинақта басылып шықты. Оның 

алғашқы миниатюрасы қазір Топкалы мұражай-сарайының кітапханасында сақтаулы тұр.  

Қожанасыр бейнесіне қазақ әдебиеттану ғылымындағы қызығушылық 1920-1930 

жылдары белең алды. Бұл іске білек сыбана кіріскендердің алғашқылары – Қазақстан 

Республикасы Ғылым Академиясының тілтану, әдебиет және өнертану ғылыми-зерттеу 

институттарының қызметкерлері еді. Аталмыш мекеменің қызметкерлері ұйымдастырған 

зерттеу экспедициялары мен ғылыми зерттеу іссапарлары барысында қазақ халық ауыз 

әдебиетінің көптеген үлгілері жиналып, Қожанасыр бейнесінің де жан-жақты зерттеуді 

қажет ететін ғылыми нысан екені айқындалады бастады. Қожанасыр жайында түрлі 

мәліметтерді жинақтап, жариялауды қолға алған ақын-жазушы, ғалымдардың арасынан 

Әубәкір Диваев, Мұхтар Әуезов, Бейсенбай Кенжебаев, Өтебай Тұрманжанов, Есмағанбет 

Ысмаилов, Түкен Әбдірахманов, Балтабай Адамбаев секілді әдебиеттанушыларды ерекше 

атап өтуге болады. 

Жазушы М.Әуезов: «Қожанасырдың өз басы қазақ емес және әңгімелері де әуелде 

қазақ ортасында туған әңгіме емес... Қожанасыр әңгімесі – көршілес өзбектен ауысып 

келген «қыдырынды әңгіме». Әңгіме көбінесе Қожа Насырдың шаһарда тұратындығын айта 

отырады» дейді [2, 281]. Демек, академик М.Әуезов «қыдырынды әңгімелер» 

отырықшылық, қаламен байланысты туғандықтан, Қожанасыр қазақтікі емес деп отыр. 

Біздіңше, Қожанасыр – өзбек, тәжік, азербайжан   тәрізді  түркі халықтарына ортақ кейіпкер. 

Оның іс-әрекеті, мінез-құлқы, жүріс-тұрысы күлдіргі болса да, әңгімелері ғибрат-үлгі, сабақ 

аларлықтай. Қазіргі қолданыста оның аты апеллятивтенген, себебі әпенділеу, аңқаулау немес 

сөз тапқыш адамды, «өзі бір жүрген Қожанасыр екен» деп жатамыз [3, 25].  

Зерттеуші К.С. Давлетов Қожанасыр образының шығу тегін терең тарих қойнауына 

үңіліп, VІІІ-ХІ ғғ. араб басқыншылықтары дәуіріне тән деген пікір білдіреді. «Егер Шығыс 

тарихында осындай керемет көркем, жиынтық образды қалыптастыруы мүмкін, ходжа 

Насреддин бейнесінің бесігі бола алатын кезеңді іздесек, онда тек осы дәуірге тоқтай аламыз» 

[4, 102]. Бұл пікірмен түбегейлі келіспесек те, Қожанасыр образы ғасырлар бойы елеп-

екшелген, жиынтық бейне екені рас. Бірқатар әзірбайжан ғалымдарының ғылыми болжамына 

сәйкес, «Қожанасырдың прототипі – ХІІІ ғасырда өмір сүрген белгілі Әзірбайжан ғалымы 

Хаджи Насреддин Туси». Дегенмен Қожанасыр әзірбайжан елінде «Молла» деп аталатыны 

бізге белгілі, ал зерттеушілер «Молла» Тусиге тиесілі Мовлан есінің бұрмаланған нұсқасы 

болуы мүмкін деп санайды [5, 235]. Мұның барлығы ғылыми дәлдікті, зерттеуді қажет ететін 

мәселе.  

Енді бір ғалымдар легі Қожанасыр ойдан шығарылған кейіпкер деген ойда. Зерттеуші 

Идрис Шах өзінің сопылық жайлы еңбегінде Қожанасыр бейнесіне тоқталып өтеді. Оның 

пікірінше, Қожанасыр ойдан шығарылған әдеби қаһарман, дәруіш [6, 35]. 

Өзбек топырағында дүниеге келген Леонид Соловьев балалық шағынан Азия елдерінің 

фольклорына ерекше қызығушылық танытады. Уақыт өте келе бұл қызығушылық оны сөз 

өнерінің зергері атануға жетелеп, «Повесть о Ходже Насреддине» атты дилогияны жарыққа 

шығарады. Осы еңбегінде Леонид Соловьев Қожанасыр бейнесінің түрлі нұсқаларын көрсетеді: 

1. Қайырымды Қожанасыр; 

2. Зардап шегушілердің қорғаушысы; 

3. Еркін ойлы-бүлікші Қожанасыр; 

4. Ділмар, тапқыр Қожанасыр; 

5. Шығыс данышпаны [7, 203]. 

Осылайша түрлі сипаттағы, алуан мінез бен болмысқа ие Қожанасырдың жиынтық образ 

екеніне тағы бір мәрте көз жеткізгендей боламыз. 

Қожанасыр – уақыт пен кеңістік деген ұғымдардың ауқымынан тыс өмір сүретін 

жиынтық образ. Ол бір-бірінен алшақ мәдени құбылыстардың тізбегіндегі өзара 

байланыстырушы буын тәрізді. Қожанасыр бір мезетте данагөйдің синкреттік образы мен 

қарапайым, аңқау бейнені тұтастыра алған әдеби қаһарман.  

АЛИМЖАНОВА АЙГЕРІМ ОРАЗАЛИЕВНА (ӨСКЕМЕН, ҚАЗАҚСТАН) ШЕТЕЛ 

АЗАМАТТАРЫНЫҢ ҚАЗАҚСТАНДЫҚ ЭТНОМӘДЕНИ РЕАЛИЙЛЕРДІ ҚАБЫЛДАУЫ: 

АССОЦИАЦИЯЛЫҚ ТӘЖІРИБЕ НӘТИЖЕЛЕРІ ...............................................................   19 

